
Annotatsiya. Atrof-muhit bilan bog’liq muammolar, jumladan, global iqlim 

o'zgarishlari barqaror rivojlanish yo’llarini izlashni muhim vazifa sifatida kun tartibiga 

qo’ydi. Tabiiy resurslarning cheklanganligi va iste'molning nazoratsiz o'sishini 

matematik modellashtirish natijalari iqtisodiyotda oʻsish chegaralari mavjudligi haqida 

tushunchani shakllanishiga olib keldi. Birlashgan Millatlar Tashkilotining atrof-muhit 

bo'yicha dasturi tuzilishi esa barqaror rivojlanish haqida ilk qarashlar paydo bo’lishiga 

asos bo’ldi. Barqaror rivojlanish  iqtisodiy o'sish, ijtimoiy mas'uliyat va ekologik 

muvozanat mavjud bo’lgan holdagina mumkin bo’ladi. Mamlakatimizda barqaror 

rivojlanish vazifalarini hal etish muqobil iqtisodiyot sifatida yashil iqtisodiyotni 

shakllantirsh vositasida  amalga oshirilishi mumkin bo’ladi.  

Kalit so’zlar: iqtisodiy tizimlar, yashil iqtisodiyot, ekologik muhit, tabiiy 

resurslarning cheklanganligi, barqaror rivojlanish, ekologik omillar.  

 

Maksimal foyda olishga va xarajatlarni minimallashtirishga qaratilgan, boshqa 

fundamental asoslarga ega bo‘lmagan, uzoq muddat davomida global rivojlantirilgan 

iqtisodiyot turli mamlakatlarda tabiiy, ijtimoiy va ma’naviy muhitni tubdan o’zgartirib 

yubordi. Atrof-muhit bilan bog’liq muammolar, global iqlim o'zgarishlari, ijtimoiy 

tengsizlik o’tgan asrning oxiri va ushbu asrning boshlarida mamlakatlar, 

korporatsiyalar va kishilar duch kelgan global muammolar va inqirozlarning tarkibiy 

qismi sifatida yuzaga chiqdi. Ushbu holat dunyoga qarashning global nuqtai nazardan 

qayta ko'rib chiqish va barqaror rivojlanish yo’llarini izlashni muhim vazifa sifatida 

kun tartibiga qo’ydi. 

Tabiiy resurslarning cheklanganligi va iste'molning nazoratsiz o'sishini cheklash 

zarurligi haqidagi fikrlarni dastlab qadimgi yunon faylasuflari bildirishgan. Ammo, 

odatda barqaror rivojlanish kontseptsiyasi ingliz ruhoniysi va iqtisodchisi Tomas 

Robert Maltus bilan bog'lanadi. 18-asrning boshlarida Maltus aholining o'sishi 

geometrik progressiyada,  oziq-ovqat va resurslar ishlab chiqarishning o'sishi esa 

arifmetik progressiyada amalga oshadi, bu esa uzoq muddatli istiqbolda  ocharchilik, 

urushlar va hatto inqiloblar kabi falokatlarga olib keladi degan gipotezani ilgari surdi. 

Tabiiy resurslarning cheklanganligi, ongli ishlab chiqarish va iste'molning 

ahamiyati haqidagi g'oyalarning shiddatli rivojlantirilishi Maltusning birinchi asarlari 

nashr etilgandan keyin oradan 170 yil o'tgach sodir bo'ldi. 1972-yilda “Rim klubi” 

xalqaro jamoat tashkiloti aholi sonining oʻsishi tufayli tabiiy resurslarning kamayib 

ketishini matematik modellashtirish natijalari boʻyicha birinchi maʼruza – mashhur 

“Oʻsish chegaralari”ni (The Limits to Growth) eʼlon qildi. Model 12 xil rivojlanish 

stsenariysini o'z ichiga olgan bo'lib, ulardan beshtasi iste'molning haddan tashqari 

o'sishi tufayli aholi sonining 1-3 milliard kishigacha halokatli qisqarishini tavsiflagan, 

yettitasi esa ularga nisbatan insonparvarroq bo'lib, insoniyatning ekologik, demografik 

va ijtimoiy xabardorligini oshirishga tayangan. 

Aynan 1972 yilda Birlashgan Millatlar Tashkilotining atrof-muhit bo'yicha 

dasturi tuzildi va u ekologik muammolarni global miqyosda muhokama qilishni 

boshlanishiga asos soldi. Shu paytdan boshlab barqaror rivojlanish haqida ilk qarashlar 

paydo bo’la boshladi. 

Barqaror rivojlanish haqidagi hozir qo’llanilayotgan tushuncha 1983 yilda 

Birlashgan Millatlar Tashkiloti tomonidan atrof-muhit va rivojlanish bo'yicha 

Butunjahon komissiyasini chaqirilganida tasdiqlandi. Komissiya tomonidan 

tasdiqlangan “barqaror rivojlanish” atamasi va uni avlodlar aloqasi orqali tushuntirish 

bugungi kungacha keng qo‘llanib kelinmoqda. 

Barqaror rivojlanish - bu atrof-muhit va resurslarni saqlab qolgan holda, ya'ni 

kelajak avlodlarning o'z ehtiyojlarini qondirish imkoniyatlariga zarar yetkazmasdan, 

insonning hozirgi ehtiyojlarini qondirishga qaratilgan chora-tadbirlar majmuidir. 

Barqaror rivojlanish uchta asosiy komponent o’zaro muvozanatda bo’lgan 

holdagina mumkin bo’ladi: iqtisodiy o'sish, ijtimoiy mas'uliyat va ekologik muvozanat. 

Birlashgan Millatlar Tashkilotining 2015 yildagi “Barqaror rivojlanish kun tartibi” 

dasturiy hujjatiga muvofiq 17 ta barqaror rivojlanish maqsadi belgilangan. 

Maqsadlarning barchasi ham dunyoning turli burchaklarida bir xil darajada dolzarb 

emas, lekin umuman olganda ushbu maqsadlarga erishish hozirgi va kelajak 

avlodlarning hayot sifatini yaxshilash imkonini beradi. 

So‘nggi yillarda iqtisodiyotni ekologik jihatdan yangi sifat darajasiga ko’tarish 

harakatining davom etishi “yashil iqtisodiyot” atamasidan keng foydalanilishiga olib 

keldi. Ushbu atamani global qo’llash esa 2012 yilda Rio-de-Janeyroda bo'lib o'tgan 

Birlashgan Millatlar Tashkilotining Barqaror rivojlanish bo'yicha konferentsiyasiga 

tayyorgarlik ko'rish paytida va ayniqsa, konferentsiyaning "Biz xohlagan kelajak" deb 

nomlangan yakuniy hujjati nashr etilgandan keyin boshlandi. Rio+20 konferensiyasi 

uchun tayyorlangan Birlashgan Millatlar Tashkiloti Yevropa Iqtisodiy 

Komissiyasining “Oʻtish davridan transformatsiyaga: Yevropa va Markaziy Osiyoda 

barqaror va keng qamrovli rivojlanish” nomli maʼruzasida ikkita boʻlim “yashil” 

iqtisodiyotga bagʻishlangan va u asosan aholining kambag'al qatlamlari va sog'liqni 

saqlash sohasi uchun mo’ljallangan edi. 

Yashil iqtisodiyot - bu iqtisodiyot fanining XX-asr oxirlarida shakllangan 

yo'nalishi bo'lib, u inson iqtisodiy faoliyatining atrof-muhitga salbiy ta'sirini 

kamaytirish zarurligidan kelib chiqib, har qanday to’lov evaziga iqtisodiy o'sishga 

emas,  atrof-muhit uchun minimal xavf bilan barqaror rivojlanishga qaratilgan. Ushbu 

yo'nalish tarafdorlari iqtisodiyotni o'zi faoliyat yuritadigan va tarkibiy qismi bo'lgan 

tabiiy muhitning unga qaram bo’lgan  komponenti deb hisoblashadi. 

Yashil iqtisodiyot kontseptsiyasi iqtisodiyot fanining ekologik iqtisodiyot va 

atrof-muhit iqtisodiyoti kabi sohalari bilan chambarchas bog'liq. 

Yashil iqtisodiyot nazariyasi uchta aksiomaga asoslanadi: 

• cheklangan makonda ta'sir doirasini cheksiz kengaytirish mumkin emas; 

• cheklangan resurslar sharoitida cheksiz o'sib borayotgan ehtiyojlarni qondirishni 

talab qilish mumkin emas; 

• yer yuzidagi hamma narsa o’zaro bir-biriga bog'liq. 

Yashil iqtisodiyotni o'rganish va iqtisodiy modellashtirishning asosiy ob'ektlari 

qatoriga quyidagilar kiradi: 

- iqtisodiyotni boshqarish va sayyoramizning ekologik muhiti o'rtasidagi o’zaro 

bog'liqlik; 

— ekologik va ijtimoiy omillarni o'z ichiga olgan va uzoq muddatli istiqbolda 

iqtisodiy faoliyatning atrof-muhitga zararini minimallashtirishga yordam beradigan 

iqtisodiy tizimlarni boshqarish usullari; 

- ishlab chiqarish va umuman boshqaruv sohasida yangi texnologiyalarni ishlab 

chiqishda asoslanish kerak bo'lgan, atrof-muhitga zararni minimallashtirishga 

qaratilgan tamoyillar. 

Respublikamizda yashil iqtisodiyotni shakllantirishda qishloq xo'jaligi sohasidagi 

o’zgarishlar ijobiy o’rin tutadi. O’z vaqtida qayd etganimizdek, ma'muriy rejalashtirish 

va taqsimlash tizimidan bozorga yo'naltirilgan tizimga o'tish boshqaruvning iqtisodiy, 

moliyaviy va huquqiy sharoitlarni o'zgartirdi va ko'p tarmoqli qishloq xo'jaligi sektori 

shakllandi (Ibragimov, G., & Yakubov, U. (2015)). Ushbu sektor yashil iqtisodiyotni 

yaratishda “lokomotiv” vazifasini bajarishi mumkin bo’lgani uchun,  yashil iqtisodiyot 

haqidagi fan bo’yicha tushunchalarni aniqlashtirib olish zarur.   

Yashil iqtisodiyot haqidagi fanning yuqoridagi umumlashtirilgan ob'ektlariga 

asoslanib, mazkur holda iqtisodiyot fanining boshqa fanlar bilan kesishishini hisobga 

olib, yashil iqtisodchilarga ko’p mavzuli metodologiya xos degan xulosaga kelish 

mumkin.  

Shunday qilib, ilmiy bilish usullarini va strategiyani tanlashda yashil iqtisodchilar 

asoslanadigan eng muhim tamoyillarga: 

- cheklangan resurslar sharoitida odamlarning yashash muammolarini hal qilishda 

ekologik omillarning ustuvorligi; 

- konseptual, mafkuraviy, siyosiy va iqtisodiy darajada amalga oshiriladigan 

yashil iqtisodiyotni amalga oshirish darajalarini ajratish; 

- muayyan texnologiyalarni joriy etishning asosliligi kiradi. 

Iqtisodiy tizimlarni "yashillashtirish"ning turli usullarini, yangi texnologiyalarni 

ishlab chiqish jarayonida yashil iqtisodiyot ushbu ishlanmalarning maqsadga 

muvofiqligi va samaradorligini oshirish uchun zarur bo'lgan: 

- atrof-muhitga yetkaziladigan zararning ruxsat etilgan chegaralarini aniqlashda 

belgilangan chegaralarni asoslanganligiga, ularni buzish oqibatlarining to’liq 

tasavvurini shakllantirilishi; 

— hisob-kitoblarning matematik qat’iyligi, tahlil va ishlanmalarning bir necha 

fanlarga bog’liqligi tamoyillariga rioya qilishi kerak. 

Yashil iqtisodiyot fani faoliyatining to'rtta darajasini belgilash mumkin. 

Birinchi, konseptual darajada yashil iqtisodiyot eng umumiy harakatlar 

strategiyasini ishlab chiqadi, iqtisodiy tizimni rivojlantirishda “yashil” yo‘nalishlarni 

belgilab beradi. 

Keyingi, ikkinchi daraja mafkuraviy daraja bo’lib, unda xo'jalik yurituvchi 

sub'ektlar uchun "yashil" qadriyatlarni aktuallashtirish amalga oshiriladi. Ushbu 

darajada yashil iqtisodiyotning asosiy vazifasi jamiyatga ekologik toza ishlab 

chiqarishning zarurligi g'oyasini singdirishdan iborat. 

Birinchi ikki daraja shakllangandan keyin huquqiy, davlat tomonidan tartibga 

solish va tegishli qonunchilikni ishlab chiqish muammoli sohaga aylanadi. Bu yashil 

iqtisodiyotning uchinchi - siyosiy darajasi hisoblanadi. Bunda iqtisodiyotni 

“yashillashtirish”ga hissa qo‘shadigan va bir vaqtning o‘zida tadbirkorlik subyektlarini 

qoniqtiradigan qonun hujjatlarini ishlab chiqish zarur. 

To’rtinchi, iqtisodiy darajada oldingi barcha darajalardagi rivojlanish natijalari 

namoyon bo'ladi, ularning muvaffaqiyati baholanadi. 

Raqamli asosda qabul qilingan qarorlarni yanada kengroq qo‘llashga xizmat 

qiluvchi mamlakat qonunlarining mavjudligi va hukumatning harakatlari, shuningdek, 

davlat organlari tomonidan raqamlashtirishga moliyaviy investitsiyalar kiritilishi 

muhim rol o‘ynaydi (Gayratjon Ibragimov Artikovich. (2022)).  

Mamlakatimizda qayd etib o’tilgan darajalardagi vazifalarni amalga oshirish 

muqobil iqtisodiyot sifatida yashil iqtisodiyotni shakllanishini ta’minlashga xizmat 

qiladi deb umid qilamiz. 

